
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ

ՈՐՈՇՈՒՄ

N – Ա

«ԳԼՈԲԱԼ ՄԵԴԻՔԼ ՍՈԼՅՈՒՇՆՍ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՆԵՐԴՐՈՒՄԱՅԻՆ ԾՐԱԳՐԻՆ ՀԱՎԱՆՈՒԹՅՈՒՆ ՏԱԼՈՒ ԵՎ ԴՐԱ ՇՐՋԱՆԱԿՆԵՐՈՒՄ ԻՐԱԿԱՆԱՑՎԵԼԻՔ ԱՇԽԱՏԱՆՔՆԵՐԻ ՄԱՍԻՆ 
Ղեկավարվելով «Իրավական ակտերի մասին» Հայաստանի Հանրապետության օրենքի 14-րդ հոդվածով և հիմք ընդունելով «ԳԼՈԲԱԼ ՄԵԴԻՔԼ ՍՈԼՅՈՒՇՆՍ» փակ բաժնետիրական ընկերության կողմից ներկայացված ներդրումային ծրագիրը՝ Հայաստանի Հանրապետության կառավարությունը ո ր ո շ ու մ է.

1. Հավանություն տալ «ԳԼՈԲԱԼ ՄԵԴԻՔԼ ՍՈԼՅՈՒՇՆՍ» փակ բաժնետիրական ընկերության (այսուհետ՝ ընկերություն) կողմից առաջարկվող` ուռուցքաբանական  ներհիվանդանոցային կենտրոնի (այսուհետ՝ կենտրոն) ստեղծման համառոտ ներդրումային ծրագրին (այսուհետ` ներդրումային ծրագիր)` համաձայն N1 հավելվածի, որի շրջանակներում  «ԳԼՈԲԱԼ ՄԵԴԻՔԼ ՍՈԼՅՈՒՇՆՍ» փակ բաժնետիրական ընկերությունը պարտավորվում է իրականացնել 12-14 մլն ԱՄՆ դոլարի չափով ներդրում ուռուցքաբանական ներհիվանդանոցային կենտրոնի ստեղծման համար, որը կունենա առնվազն 150 մահճակալ և կստեղծի առնվազն 200 նոր բարձր վարձատրվող աշխատատեղեր:

2. Սահմանել, որ ներդրումային ծրագրի իրականացման շրջանակներում Հայաստանի Հանրապետության կառավարության և  «ԳԼՈԲԱԼ ՄԵԴԻՔԼ ՍՈԼՅՈՒՇՆՍ» փակ բաժնետիրական ընկերության կողմից կհիմնադրվի նոր փակ բաժնետիրական ընկերություն կազմակերպաիրավական ձևի առևտրային կազմակերպություն, որի կապիտալը կձևավորվի հետևյալ կերպ`
1) «ԳԼՈԲԱԼ ՄԵԴԻՔԼ ՍՈԼՅՈՒՇՆՍ» փակ բաժնետիրական ընկերության կողմից իրականացվող 12-14 մլն ԱՄՆ դոլարի չափով ներդրումից,
2) Հայաստանի Հանրապետության կառավարության կողմից «Ա. Ի. Ալիխանյանի անվան ազգային գիտական լաբորատորիա» պետական ոչ առևտրային կազմակերպությանը տրամադրված տարածքից շուրջ 1 հա հողամասը Հայաստանի Հանրապետության օրենսդրությամբ սահմանված կարգով անկախ գնահատողի կողմից գնահատված արժեքով ներդնելու եղանակով,
3. «ԳԼՈԲԱԼ ՄԵԴԻՔԼ ՍՈԼՅՈՒՇՆՍ» փակ բաժնետիրական ընկերության կողմից մանրամասը ներդրումային ծրագրի ներկայացումից հետո Հայաստանի Հանրապետության կառավարությունը կքննարկի ծրագրի շրջանակներում ներմուծվող ապրանքների մասով «ԳԼՈԲԱԼ ՄԵԴԻՔԼ ՍՈԼՅՈՒՇՆՍ» փակ բաժնետիրական ընկերությանը սահմանին առաջացող մաքսատուրքերի և անուղակի հարկերի գծով հարկերից ազատման հարցը:

4. Հավանություն տալ Հայաստանի Հանրապետության կառավարության և ընկերության միջև կնքվելիք համաձայնագրին` համաձայն N 2 հավելվածի:
5. Լիազորել Հայաստանի Հանրապետության էկոնոմիկայի նախարար Վ. Ավանեսյանին, Հայաստանի Հանրապետության առողջապահության նախարար Դ. Դումանյանին ստորագրելու սույն որոշման 4-րդ կետում նշված համաձայնագիրը:
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 

        ՎԱՐՉԱՊԵՏ






ՏԻԳՐԱՆ ՍԱՐԳՍՅԱՆ

ՀԻՄՆԱՎՈՐՈՒՄ

«ԳԼՈԲԱԼ ՄԵԴԻՔԼ ՍՈԼՅՈՒՇՆՍ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՆԵՐԴՐՈՒՄԱՅԻՆ ԾՐԱԳՐԻՆ ՀԱՎԱՆՈՒԹՅՈՒՆ ՏԱԼՈՒ ԵՎ ԴՐԱ ՇՐՋԱՆԱԿՆԵՐՈՒՄ ԻՐԱԿԱՆԱՑՎԵԼԻՔ ԱՇԽԱՏԱՆՔՆԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ՄԱՍԻՆ

1. Անհրաժեշտությունը

Սույն որոշման ընդունումը պայմանավորված է Հայաստանի Հանրապետությունում ՀՀ կառավարության և  «ԳԼՈԲԱԼ ՄԵԴԻՔԼ ՍՈԼՅՈՒՇՆՍ» ընկերության կողմից ուռուցքաբանական  ներհիվանդանոցային ժամանակակից կենտրոնի ստեղծման նպատակով` ներդրումային ծրագրի իրագործմամբ: Կենտրոնը կստեղծվի ՀՀ կառավարության և  «ԳԼՈԲԱԼ ՄԵԴԻՔԼ ՍՈԼՅՈՒՇՆՍ» ընկերության մասնակցությամբ` նոր փակ բաժնետիրական ընկերության միջոցով:
Որոշումը թույլ կտա հստակ սահմանել ՀՀ կառավարության և մասնավոր ընկերության պատրաստակամությունը մասնակցելու նշված ծրագրի իրագործման մեջ` նախանշելով վերջիններիս մասնակցության չափերը և ձևերը:
Ծրագրի շրջանակներում հետագա քայլերը նկարագրված կլինեն ընկերության կողմից ներկայացվելիք մանրամասն ներդրումային ծրագրում, որը կներկայացվի ՀՀ էկոնոմիկայի նախարարությանը, իսկ հավելյալ դրույթները կամրագրվեն լրացուցիչ պայմանագրերում:

2. Ընթացիկ իրավիճակը և խնդիրները

«Գլոբալ մեդիքլ սոլյուշնս» ընկերությունը, որը հիմնադրվել է 2003 թվականին, հանդիսանում է միջուկային բժշկության և ճառագայթային ախտորոշման սարքավորումների ու ծառայությունների առաջատար մատակարար` գործելով Ավստրալիայում, Բրազիլիայում, Չինաստանում, Հոնգկոնգում, Նոր Զելանդիայում, Ֆիլիպիններում, Թայվանում և Թայլանդում:

Ներկայումս «Գլոբալ մեդիքլ սոլյուշնս» ընկերությունը ներդրումային ծրագրի շրջանակներում նախատեսում է ՀՀ կառավարության հետ համատեղ Հայաստանում կառուցել ուռուցքաբանական  ներհիվանդանոցային ժամանակակից կենտրոն, որտեղ հնարավոր կլինի իրականացնել միջազգային չափանիշներին համապատասխան ուռուցքային հիվանդությունների ախտորոշում և բուժում:

Վերոնշյալ կենտրոնի կառուցման համար ընկերությունը նախատեսում է ներդրումներ իրականացնել շուրջ 12-14 մլն ԱՄՆ դոլարի չափով` ներդնելով տվյալ բնագավառում առկա ժամանակակից սարքավորումները:
Որպես ՀՀ կառավարության կողմից ներդրում և մասնակցություն ծրագրին նոր ընկերության կապիտալում կներդրվի հողամաս «Ա. Ի. Ալիխանյանի անվան ազգային գիտական լաբորատորիա» պետական ոչ առևտրային կազմակերպությանը տրամադրված տարածքից` շուրջ 1 հա չափով:
3. Տվյալ բնագավառում իրականացվող քաղաքականությունը

ՀՀ կառավարության կողմից մշտապես խրախուսվում է ներդրումների իրականացումը, մասնավորապես, ենթակառուցվածքների զարգացման բնագավառում, ինչպես նաև լրացուցիչ աշխատատեղերի ստեղծում: Միաժամանակ, ուռուցքաբանական  ներհիվանդանոցային ժամանակակից կենտրոնի շահագործումը թույլ կտա բարձրացնել հիվանությունների նախնական փուլում բացահայտման հնարավորությունները և իրականացնել արդյունավետ բուժում:
4. Կարգավորման նպատակը և բնույթը

5. Նախագծի մշակման գործընթացում ներգրավված ինստիտուտները և անձիք

Նախագծի մշակման գործընթացում ներգրավված ինստիտուտները և անձիք չկան

6. Ակնկալվող արդյունքը

Սույն որոշման ընդունման արդյունքում կմեկնարկի Հայաստանում ուռուցքաբանական  ներհիվանդանոցային ժամանակակից կենտրոնի ստեղծման ներդրումային ծրագիրը:

Մասնավորապես, կստեղծվի ուռուցքաբանական  ներհիվանդանոցային կենտրոն, որը կունենա առնվազն 150 բժշկական մահճակալ և համալրված կլինի բնագավառում առկա ժամանակակից ախտորոշիչ և բուժական սարքավորումներով` ներդրումներ իրականացնելով շուրջ 12-14 մլն ԱՄՆ դոլարի չափով: 

Կենտրոնի շահագործման արդյունքում կստեղծվի շուրջ 200 նոր աշխատատեղ:
7. Այլ տեղեկություններ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 

        ԷԿՈՆՈՄԻԿԱՅԻ ՆԱԽԱՐԱՐ




ՎԱՀՐԱՄ ԱՎԱՆԵՍՅԱՆ


